
Кереш
                         Ерак бабам шәҗәрәсе −

                         Тарихта төп чыганак.

                         Җиде бабаңны белүне

                         Истән чыгарма һәрчак! 

Татар халкының борын-борыннан ата-бабалардан калган күркәм гадәтләренең һәм бурычларының берсе-үзеңнең тарихын-шәҗәрәсен белү. “Шәҗәрә" дип ир-ат ягыннан килгән исемнәр таблицасы (җәдвәле) атала.Белүнең сәбәбе ерак традицияләргә һәм дини тәгълиматларга нигезләнеп бара. Борынгы татарлар, әле Тәңрегә табынган вакытта ук, үз нәселләрен уртак ыру-кабилә бабаларына тоташтырганга кадәр белә торган булганнар, бу төр шәҗәрәләр урта гасырлардагы "Җәмигъ-әт тәварих", " Шәҗәрәи-төрек" китапларга теркәлеп калган. Ислам динен кабул иткәч, шәҗәрә белү яңа дин тарафыннан да хуплана. Дога кылганда ата һәм аналары ягыннан исемнәрен әйтеп, җиденче буын бабага хәтле искә алырга тиеш булалар" (М. Әхмәтҗанов. Филология фәннәре докторы).
Шәҗәрәләрне белү, ул кешеләргә тормыш практикасы өчен кирәк, ягъни якын кардәш-ырулар арасында никах мөнәсәбәтләренә керүдән саклау максаты күздә тотыла.

Безнең татар халкы арасында шәҗәрә сүзенең күп төрле башка әйтелешләре дә бар: нәсел шәҗәрәсе, шәҗәрә − тарих, нәсел җәдвәле, шәҗәрә китабы, нәсел агачы, тарих, оруглык, тайрә һ.б. 
    Борынгы заманда шәҗәрә тармакланып үскән агач формасында төзелгән. Бу бик дөрес, чөнки агач җир эченә киткән тамырлары аша кемлегеңне белү өчен, иң беренче чиратта, туган җир, туган авыл тарихына мөрәҗәгать итәргә кирәк.

Ата-бабалар узган юл- ул халыкның да тарихы.Менә шуңа күрә җиде буыныңны белергә, белмәсәң эзләп табарга кирәк, минемчә.Үз халкың, туган илең белән горурлану әнә шулай туа! Әгәр без борынгы бабаларыбызны онытсак, берникадәр вакыттан соң безне дә онытмаслар дип, кем әйтә ала?  Димәк, шәҗәрәләр өйрәнүнең төп максаты: үзеңнең бабаларыңа, телеңә хөрмәт, аны саклауның бер үрнәге, тәрбия чарасы, милләтләр арасындагы дуслык. Үземне борчыган шушы сораулар эзләнү-тикшеренү эше өчен “Бөреләр тамырдан туена” дигән тема сайлауга этәргеч бирде, чөнки безнең буын яшәргә, эшләргә ата-бабаларыбыздан көч-дәрман, үрнәк алабыз, алар белән горурланабыз.
                                                Төп өлеш                                             
Төрки халыкларга борын-борыннан җиде бабаңа кадәр үз нәселеңнең буыннарын күңелдән белү, нәсел шәҗәрәсен язу гадәте булган. Ул XVI гасырда башлана.
19 нчы гасырга кергәч, татар шәҗәрә текстлары белән И.Хәлфин, К. Фукс, Ш. Мәрҗани, Х. Әмирхан, Р. Фәхретдинов. С. Шпилевский кебек галимнәр кызыксынып, аларны туплап, үзләренең хезмәтләрендә тарихи чыганаклар итеп файдаланганнар.

 Дөньяда күп халыклар элек-электән үзләренең, күренекле кешеләрнең нәсел-нәсебе белән кызыксынганнар, шәҗәрәләрен төзегәннәр, аларны гасырлар буе саклаганнар һәм саклыйлар

Кызганычка каршы, адәм баласы олыгая төшкәч кенә үзенең ата-бабалары, нәсел тамырлары белән кызыксына башлый, үткәннәргә әйләнеп кайта-кайта, гаилә тарихы битләрен актарырга керешә. Менә мин дә әниемнең саргайган  истәлекләрен актаргач һәм үзе исән чакта бу турыда сөйләшергә вакыт җитмәгәнлегенә үкенү хисе белән, безгә кадәр яшәгән әби-бабаларыбыз юлын яктыртырга  уйладым, төрле буын туганнарым белән кабат сөйләштем, архив материалларын актардым һәм нәселем турында яңа материаллар табу бәхетенә ирештем.
           Кыртапа авылы атамасы. Черныш авылы тарихы.

Безнең якларны Иделнең бу ягында булгангадыр Тау ягы дип атаганнар. Безнең Кыртапа авылы да бер яктан тау итәгенә, икенче яктан тигезлеккә урнашкан. Авыл янынан “Үләмә” дип аталган елга агып үтә.Ул елга Барыш, Түбән Барыш, Күккүз авылларын үтеп Зөя елгасына коя. Авыл урнашкан тауны “Сәке тавы” дип атап йөрткәннәр, чөнки тау, чыннан да, ерактан сәкегә ошаган. 

Авылны чыккач, тау битеннән күп санлы чишмәләр агып чыкканнар, чөнки Кыртапа кешеләре элекке заманнарда  кирпеч сугу белән көн күргәннәр. Һәр хуҗалык таудан үзенә чишмә казып чыгарган, һәрберсенең балчык базы һәм кирпеч яндыра торган шалашы булган. Авылның бу башын шуңа күрү “шалашлар башы” диләр. Элекке бабаларыбыз кирпеч сатып өстәмә керем алганнар, ләкин аларның төп кәсепләре иген үстерү, игенчелек булган.
 Бу җирләргә бабаларыбыз 1695 нче елның яз аенда күрше Черныш (Чорнышов) фамилияле алпавыт рөхсәте белән килеп төпләнгәннәр. Авылга  ни өчен Кыртапа дигән исем биргәннәр дигән сорауга әби-бабаларыбыздан ишетеп калган истәлекләргә таяндым. Борынгы бабаларыбыз алпавыт аланына килеп урнашкач, аларга яшәр өчен урман бүлеп бирелгән һәм шул урманны тапап “кисеп”, төпләрен чыгарып, чистартып, агачларыннан үзләренә өй ясарга рөхсәт ителгән.арның сөйләшләрендә агачны чабу, юыну эшләрен тападым дип әйтү гыйбәрәсе булган. Әби-бабаларыбыз зур кыенлыклар белән булдырган өйләрен, шунда ук иген чәчәр өчен булдырган кырларын, бездән соң буыннар онытмасыннар өчен авылыбызны һәм кырларыбызны тапап булдырдык дигән сүзләрне кыскартып, Кыртапа дип исем биргәннәр. Авылыбызда бай кешеләр күп булмаган, авылдашларыбыз шушы алпавыт утарында үзләренә эш тапканнар, кирпеч сатканнар, рус халкы белән дус яшәгәннәр. Безнең бабаларыбыз сөйләп калдырганнардан күренгәнчә, Черныш фамилияле соңгы алпавытның баласы булмау сәбәпле, ул үзенең картлык көннәре килеп җиткәнен сизеп 1700 нче елда, тумышы белән Франция кешесе, Казан губернясында чиновник булып эшләүче Даниль Диларю  дигән чиновникка бар мөлкәтен сата. Деларюның именияләре Харьков губерниясендә  дә була, үзләре кышын Казанда яшәсәләр дә, җәйләрен гаиләсе белән Чернышевка авылында үткәрә. Шулай итеп Чернышов фамилиясеннән авылның исеме Чорныш исемендә калган,  ә Диларю дигән фамилиядәге алпавыт идәрә иткән чорлардагы кызыклы мәгълүматләрне мин Апас районында чыгып килүче “Йолдыз” газетасының 2001  елның 28 мартында чыккан  саныннан укып белдем .Бу санда журналист Азат Сункишевның “Югалган авыллар” дигән  язмасы басылган иде. Бу очерк өчен А.Сункишев премиягә лаек була һәм “Гасырлар авазы” журналында да басылып чыга.
Даниль Деларю  гаиләсендә өч бала була -Михаил, Николай һәм Александр. Аларның берсе-Михайл , булачак шагыйрь тугыз яшендә Петербургка, Царское село лицеена озатыла. Монда Пушкин беренче чыгарылышның шагыйре булса, Деларю Михаил  Данилович 5 чыгарылыш шагыйре буларак таныла, 9 яшеннән  яза башлый.  Николай белән Алексанр үсеп җиткәч чиновник эшенә керешәләр. Алар Чернышевка авылына чиркәү салуга булышалар Алпавыт утарын Франциядән килгән архитектор төзегән. ә кирпечләрен безнең бабаларыбыз сукканы билгеле. Бу кирпечләрнең ныклыгына сокланмый мөмкин түгел, мин кечкенә чакта алпавыт утарын трактор белән актарып,кирпечләреннән сыерлар фермасы салдылар, шулай ук һәр хуҗалыкта бу кирпечләр кулланыш табуы билгеле.

   Алексанрның кызы Александра Алексанровна үз биләмәләрендә революциягә әзерлек елларында атаклы революцианерка Б.К.Бертка- Брешковскаяны  һәм Ленинны сыендырган дигән фаразлар бар. Шагыйрь  Әхсән Баянов шулай ук үзенең бер шигырендә Черныш авылы Ильич эзләрен  һаман саклый дип фараз итә.

                         Гөлчәчәкләр үскән киң ялан,

                         Чикләвекле Чорныш таулары,

                         Үләмәнең ташлы ярлары,

                          Ильич эзен саклый ди һаман.

 Ә хәзерге көндә бу җирләрдә кайчандыр 300 хуҗалыклы село Чернышевка булганлыгын белдереп, моңаеп утыручы, ярты җимерек җансыз чиркәү генә калкып тора! Җәйләрен монда юлчыларны, тарихчыларны еш күрергә туры килә. 
Чорныш авылын безгә онытырга ярамый. Кайчанддыр монда алпавытның берсе безнең борынгы бабаларыбызга яшәр өчен урын биргән, тамакларын туйдырыр өчен эш белән тәэмин иткән, авыл төзергә ярдәм иткән. Ә кирпечләре әле дә борынгы бабаларыбызның осталыгын, уңганлыгын раслаучы чыганакларның берсе, диясе килә... 
 
                     Корбан улагы тарихы.
Авылыбыз чишмәләргә бай дигән фикерне дәвам итеп, берсе турында язып үтәсем килә. Кыртапаның иң изге урыннарыннан берсе- Корбан улагы, аны Корбан исемле изге кеше казыткан диләр. Бу чишмә безнең өй каршыбызда ук. Анда кешеләр нәзер әйтеп ,авырулары өчен каз, тавык кебек кош-кортлар суйдырып китәләр иде.Аның тәртибе мондый: җомга көнне суеп,пешереп ашарга кирәк, аталган кеше итне ашарга тиеш түгел, соңыннан сөякләрен шунда чишмә тирәсенә китереп күмәргә тиешләр һәм әбиләр догалар укыйлар,теләкләр телиләр. Бик күп кешеләр авыруларыннан сихәт алуларын ишеткәнем бар.Тамак чире белән бик азаплангач, әнием мине дә шулай дәвалап терелкәнен әйтеп үтәсем килә. 
Менә шушы изге Корбан чишмәсе каршында урнашкан иске генә йортка әнием күрше Иске Барыш авылыннан Нуриев Гыйлфан улы Тәхәветдингә 1945 елның 6 маенда кияүгә килә.
                Ерак бабаларым һәм минем кан-кардәшләрем.

Ерак бабаларыма килгәндә,1552 нче елларда яшәгән Акбулат бабам турында язып китәсем килә. Казан ханлыгы чорында яшәгәнлектән, аңа Казан ханлыгын сакларга туры килә, 1552 елны Иван Грозный Казанны басып алырга килгәч, Ителнең уң ягындагы күп санлы халыкларны берләштереп ,үзенең гаскәре белән Казанны сакларга баса, ләкин көчләр тигез булмау сәбәпле, аларны кулга алалар Ул гаскәр башлыгы булганга, аңа каты җаза кулланалар. Аның аякларын бер атка, кулын икенче атка бәйләп тарттырып , җәзалап үтерәләр.”Архив материалларыннан”

Аның улы Бәйрәм бабабыз , бу котычкыч вакыйгалардан соң гаиләләрен алып, Итил буенннан ераграк төшкә төшеп урнашалар, соңрак Кыртапа авылына килеп төпләнәләр, шулай итеп алар чукындырудан котылып калалар. Бәйрәм бабабыз хәлле кеше була ,Кыртапа авылында сәүдә эше белән шөгыльләнә башлый.


3 нче буын бабам Минекәй белән Мәдинә бергә тормыш иткәндә, Тимербулат, Шәмсекамәр һәм Нургали исемле балалары дөньяга киләләр. Кече улы Нургалигә ерак бабам өй салып бирә. Ул өйләнер вакыты җиткәч, Минекәй бабам гүр иясе була, ә Нургали бабам вакыты җиткәч, Шәпкә авылы кызы Факизәне дини йола белән килен итеп алып кайта .Өйләнгәч ир кешедә дә, хатын-кызда да тормышка яраклашу сәләте арта ,дигәндәй, Нургали бабам һәм Факизә әбиемнәрнең беренчеГыйлфан, аннан Гадилә, Вәсимә исемле балалары туалар. Балаларын икәүләп аякка бастырып, белем биреп, тормыш итәр вакыт җиткәч, беренче уллары Гыйлфанны (дәү әтиемне) өйләндерәләр. Аның беренче тормыш корган хатыны Мәйбәдәр исемле була, бу никахтан Маһисәрвәр һәм Борхан исемле балалар туа. Ләкин Майбәдәр озын гомерле булмый, ике сабыен калдырып, вакытсыз каты авырудан вафат була. Дәү әтием хатыны үлгәч, күрше Әҗем авылының Гайфулла исемле кешенең кызын Гарифҗамалны (дәү әниемне) алып кайта. Алар бергә гомер иткән вакытларында дүрт бала дөньяга килгән. Дөрес, дәү әтием һәм әниемә тормыш алып бару җиңел булмый, ике оядан алты бала, ләкин алар бу балаларны тигез күреп тәрбияләп үстергәннәр. Ике уллары, Борхан һәм Харис, Бөек Ватан сугышында хәбәрсез югалганнар, соңрак аларның кайда күмелүләре турында  белешмә алу бәхетенә ирештек. Хәзерге көндә исемнәре Яшел Үзәннең Җиңү паркындагы исемлектә теркәлгән. Һәр елны гаиләбез белән сугыш башланган көнне паркка килеп, чәчәкләр салабыз.


 Өченче уллары, минем әтием - Тәхәветдин дә сугыш кырында каты яраланып,  1942 елны туган авылына әйләнеп кайта, беренче группа инвалид була.Сугыш беткәч, күрше Югары Барыш кызы Мөнәвәрәне-минем әниемне алып кайта. Әнием шигыри җанлы, укымышлы, бик динле карчык иде, аның шигырьләре район газетасы һәм төрле журнал битләрендә еш басылып килделәр. Бергә яшәү дәверендә алар дүрт ир бала һәм ике кыз тәрбияләп үстерделәр.
Беренче абыем Тәлгат 1946 елгы төзелеш институтын тәмамлап, Тамбов шәһәрендә юллар идарәсендә генераль директор булып эшли, Тамбов өлкәсе Дума депутаты.

Икенче абыем Таһир 1947 елгы туган нигезебездә яши һәм балалар үстерә.
Өченче абыем Рәвкат 1950 елгы вафат инде.

Апам Зөһрә 1952 елгы Мәскәү шәһәрендә яши , лаеклы ялда.

Бишенче туганым Асфан 1957 елгы гомер буе авылга, табигатькә гашыйк кеше , умартачы булып көн күрә, әтием һөнәрен дәвам итә.
Мин әти-әниемнең төпчек кызлары 1959 елгы,бүгенге көндә Яшел Үзән шәһәрендә яшим. Укытучы булып эшлим, балаларда туган телгә мәхәббәт тәрбиялим. Ике бала тәрбияләп үстердек. Улым Фидан әтисе һөнәрен сайлады, полиция хезмәткәре, капитан, туган шәһәребездә тәртип сагында, кызым институтны уңышлы тәмамлап, Казан шәһәрендә хезмәт итә.
             Иске Барыш авылы һәм  әниемнең нәселе-ыруы.
Әниемнең туган авылы турында да язып үтәсем килә. Бу авылның яртысы тау башына урнашкан.Авылны икегә аерып тауга туры юл менә, ә шул юлның иң югары ноктасында минем әни ягыннан әби-бабаем яшәгәнәр. Бу урамны Байлар урамы дип атап йөрткәннәр, чөнки күбесе сәүдәгәрләр, урта хәлле кешеләр булганнар.


Минем 3 нче буын бабам Арслангали исемле булган һәм авылның иң хәлле кешеләреннән саналган.Аның улы, Мостафа бабама әтисе, үзе үлгәч кибетләрен калдыра. Мостафа бабаемның тагын ике ир туганы (Мөхәммәтҗан, Мөхәммәтша исемле) булганнар. Алар Югары Барышта кибетләр тотып, вак сәүдәгәр саналганнар, тормыш өчен кирәк әйберләр белән сәүдә иткәннәр. Кибетләре елга 200 сум табыш китерә торган булганнар.Бай сәүдәгәр булгач,  Мостафа бабаема хатынлыкка элекке Тәтеш өязе Морзалар авылыннан Нури купецның өченче хатыныннан туган бик үткен , бик чая кызын димлиләр. Бу минем ерак дәү әнием- Әсмабикә була инде. Нури купец үзем исән чакта барлы җиргә урнашсын дип Әсмане бик яшьли кияүгә бирә. Бик яшь булуына карамастан,  тормышны яратып, сөеп көн итә бу гаилә. Бер- бер артлы 5 ир бала һәм кыз дөньяга киләләр:Әхмәткәрим, Габделкәрим, Габделвәли, Габделбарый, Мортаза һәм Гөлзәйнәп.

Икенче бала булып, 1890 елда минем бабам Габделкәрим, Казанга кунакка барган чакта дөньяга аваз сала .Шуңа күрәдер инде, бабамның тормышы гел юллардан тора.Олы абыйсы Әхмәткәрим белән кечкенә булуына карамастан бабам да галантерия кибете тотканнар, базарларга йөргәннәр. Шуңың өстенә игенчелек белән дә шөгыльләнергә вакыт тапканнар. Габделкәрим бабам үсеп җиткән, некрут булган( солдатка китүчеләрне элек шулай атаганнар).Ике Герман сугышында катнашкан. Өйләнергә вакыты җитсә дә , җае чыкмаган.Соңгы кайтуында абыйсы яучы Шәвәли белән Апас районы Татар Пүчинкәсе авылыннан Фәтхулла кызы Мәхүпҗамалны сорарга баралар. Фәтхулла карт калымны мулдан сорый: ат, сыер, пальто, калын шәл, мамык шәл, сандык, комган, ләгән, 500 сум акча, чәй-шикәр...Әбием сөйләгәннәрдән истә калган, шул 500 сумга тәтә коръән алган, бу коръән китабы хәзер дә өебездә саклана.


Элек заманда кызны килешкәч үк алып кайтмаганнар, кияү берничә тапкыр барып кунак булгач кына киленне төшергәннәр.Ләкин әбием белән бабама зурлап туйлар ясарга насыйп  булмый. Илдә революция чуалышы, тагын сугышка солдатлар җыйганнар. Авылга бер кешене җибәрү турында хәбәр килеп төшә. Яшь ирләрнең берсенең дә үз теләкләре белән илдән чыгып китәсе килми, алар  шобага салалар. Шобага тагын бабама чыга.  Шул чакта бабам  гаҗәпләнеп, русча ”опять я!”  дип, кычкырып җибәргән, өйләнергә йөргән җиреннән сугышка китү сәер тоелгандыр аңа. Ә авыл халкына сүз генә булсын, хәзер кушамат тагарга тора. Русча сүз аларга сәер тоелган күрәсең. Бабама”әпәтә Кәриме” кушаматы  гомергә ябышып кала.


Икенче көнне зурдан купмый гына киленне төшерәләр, әбием ир назын татырга да өлгермичә , бабамны сугышка озата. 


Бу китүдә Кәрим бабам 3 ел йөреп кайта.1919-1921 елларда аңа Урта Азия җирләрендә Совет власте урнаштырырга, басмачлар белән көрәшергә туры килә.Әбием истәлекләреннән күренгәнчә,Кәрим бабам“Казан” бригадасында сугыша.Данлыклы генерал, Бөек Ватан һәм гражданнар сугышы Герое, Якуб Чанышев һәм Хөсәен Мәүлетовлар белән сугышкан,алар белән күрешүләре турында дәү әти үз балаларына горурланып сөйләргә яраткан.Ут-суларны кичкән, разведчик- бабам белән мин бик горурланам.


1921 елда бабам каты яралана һәм Иске Барышка әйләнеп кайта, ләкин туган авыл аны ачлык-ялангачлык белән каршы ала. Элекке зур йорт янган, кибетләр ябылган. Абыйсы Әхмәткәрим  Казанга күчеп китәргә мәҗбүр булган.Бабам үз гаиләсе белән,  ачлыктан качып, авылның бик күп кешеләре белән Себергә китәргә карар кыла.Бу 1921 елның 8 сентябре була.Башта су юлы белән Казанга,аннан 2 ай поезда барып, алар Красноярскийның Минусинский районы Калмаков авылына барып төпләнәләр, йортлар салалар.Бик күп авылдашлары тифтан вафат була.Әбием өйдә тегү тегә, ә бабам электромонтер булып эшли.Шушында 2 кызлары: Мөнәвәрә һәм Мөкәрәмә дөньяга киләләр.Мөнәвәрә, минем әнием, Красноярскийны  исән чакта еш искә ала иде.Дөрес, тормышлары көйле генә барса да, туган ил бик сагындыра. Кәрим бабам бик оста гармунчы булган, татарлар гел бергә җыелып гармунга җыр сузганнар, мөнәҗәтләр әйткәннәр. Әбиемнең бу чорда чыгарган шигыреннән өзек китерәсем килә: 

Әй,туган илем,сине мин бик сөям,

Сине мин кайчан кайтып,кайчан күрәм.

Сагынам мин туган- үскән илемне,

Сагынам мин уйнап йөргән җиремне.
Сагынам мин тезелеп торган матур урамнарын,

Яшәреп шаулап торган урманнарын.

Дәһи,сагындыра мине шуларың,

Чылтырап аккан көмеш суларың...(1923 ел, Краснояр шәһәре)
Сагыну  аларны кабат 8 елдан туган якларына әйләнеп кайтырга  этәрә.  Авылда байларны сөрү, колхозлашу  чоры бара. Бабам гаиләсе дә 13 йорт булып  колхозга керә.Шушы көннән алып,алар “Тырыш”  колхозының алдынгы  колхозчылары исәбендә саналалар...

 
Бабамны мин хәтерләмим, чөнки ул 1943 елның 16 мартында вафат булган.Ә  әбием безнең белән гомер итте.Ул әле 1971 елның 5 маенда гына гүр иясе булды. Мин ул чакта 5 сыйныфта укый идем.
                                               Йомгаклау
Димәк,туган илеңне ярату иң элек үз гаиләңнән, үз авылыңнан,чишмәләреңнән, туган телдән башлана. Ата-бабаңнар узган юл –ул халкыңның да тарихы. Менә шуңа күрә җиде буыныңны белергә, белмәсәң  эзләп табарга кирәк.Үз халкың,туган илең белән  горурлану хисе әнә шулай туа!

Адәм баласы дөньядан бөтенләйгә югалмый... Җирдә кылган гамәлләре, әйтелгән васыятьләре, ниһаять, гомерен дәвам иттерүче варислары кала. 

Безнең борыңгы бабаларыбыз элекке чорларда ук хезмәт сөйгәннәр,барлык эшләрне җиренә җиткереп башкарганнар, ә иң мөһиме- башка милләтләр белән янәшә дус-тату  гомер сөргәннәр. Рус һәм татар дуслыгы аларга  авыр чорларны  узарга ярдәм иткән, көч биргән,чыныктырган. 

Минемчә, дәресләрдә һәм сыйныфтан тыш чараларда  укучылардан үз шәҗәрәсен төзетсәк, эзләнергә мәҗбүр итсәк,аларда туган телгә, ата-бабага ихтирам тәрбияләрбез,туган җирне яратырга өйрәтербез.  Җиде буын бабаңның җылысын тоюдан да рәхәтерәк хис юк, минемчә!  

Вакыт чаба...Яңадан-яңа буыннар җиргә килә тора. Буыныңны онытмас өчен үзеңнең нәсел агачыңны белергә иде. Әгәр без борынгы бабаларыбызны онытсак, берникадәр вакыттан соң безне дә онытырлар.  Ә үзең турында киләчәк буынга якты истәлек калдыру-игелекле эш. Сезнең һәм безнең турында киләчәк буыннар гел яхшы итеп сөйләсеннәр иде. Милли горурлык хисе, шатлыгы киләчәккә озатып барсын.

 Буыннар чылбырында өзеклек тумасын! Тормышыбызда мәрхәмәтлелек, намуслылык, туганлык дигән төшенчәләргә караганда тискәре сыйфатлар өстенлек ала бара. “Кая барабыз без? Киләчәк кем кулына калыр? Уйланыйк әле, кешеләр!” – дип кычкырасым килә минем.

